
As historias

Tras o ouro dos mouros (I): Juana e o son do cemento

Esta historia comezou a suceder nun frío mes de xaneiro de non hai moitos anos. Chovía, era pola tarde,
había un tempo miserable, escuro, húmido e incómodo e estabamos no camposanto da Pobra do Deán.
Acompañados do son horroroso da paleta do enterrador recebando con cemento os ladrillos do nicho
recén clausurado, presentáronnos a unha muller fascinante: Juana, amiga íntima da muller que pechaba o
seu ciclo baixo os acordes pastosos da masa gris. 

Baixo o paraugas, todos apreixados contra as tumbas, Juana contounos a súa historia: os soños
anticipatorios que lle permitiron saber días antes que a morte da miña avoa estaba ao chegar, eses soños
nos que espertaba sen espertar rodeada de laranxas, e nos que vía persoas movéndose polos campos, ao
lonxe, desde a fiestra da súa habitación, e ela sabía quen ía vivir e quen ía morrer. 

Esa pequeniña muller fascinante, loitadora e brava, que sobrelevou con dignidade e esforzo incontable
mil e unha penalidades, vive nunha casiña pequena no barrio pobrense de San Lázaro. Daquela humilde
casiña era a súa familia e alí casou ela tamén. Juana falounos de centos de cousas, presadas de historias
humildes e incribles: era como un loureiro cabo dunha corredoira, que vai estrando o chan de follas. Alí
as recolliamos nós para gardalas na nosa memoria, e ao secaren, co tempo, cobran prestancia, substancia
e sentido: as historias de Juana florecen, polas noites, cando Sole as conta. E deste agasallo de vida de
Juana durante o tempo da morte soubemos dunha historia que xa relatei hai tempo en Capítulo Cero. 

Juana falounos do Tempo da Fame, que é o nome sincero co que se coñece na costa galega a época que
os historiadores definen como posguerra. Por Juana soubemos do tempo escuro, dos tiros nas

corredoiras, dos medos e do colapso económico do Barbanza, canda moitos outros sitios, trala Guerra
Civil. Nas Rías Baixas había unha fenda social e económica enorme entre os mariñeiros e os labradores,
ata o punto de existiren economías de subsistencia distintas en a penas un quilómetro de distancia desde
a praia cara o interior. Mentres os labradores gobernáronse na súa economía de subsistencia, as familias
mariñeiras víanse en mil vicisitudes e aventuras para tirar para adiante. Lembro unha viaxe épica
contada pola miña avoa, na procura de cereal, cara a montaña: unha terra na que vivían os outros, os
labradores, de mentalidade máis conservadora e pechada que os mariñeiros -ou iso pensaban eles ao
definírense. O marido de Juana tamén andaba ao mar. 

Tamén pasou fame. 

O home de Juana protagonizou, canda outros desesperados, un episodio que nunca comprendimos ben
ata hai pouco. 

-Ía buscar o ouro dos Mouros a Vitres -dixo Juana. 

Durante un tempo, aquel home partía todos os días, entrada a noite, ata un lugar ignoto na Serra do
Barbanza. E como el, moitos dos desherdados e desesperados do sur do Barbanza, mariñeiros sen terra,
na procura dun sagrado mineral vinculado, de antigo, á Mourindade deste país. O punto máis recoñecible
de toda esa área á que se refería Juana era Vitres. 

Os rumores e as lendas de Vitres

Panorama explicativo do Castelo de Vitres

O castelo de Vitres é unha antiquísima fortificación, pendurada sobre unha ancha calzada que
vence, desde os vales interiores da comarca, os grandes desniveis das abas da serra para
internarse nos chans do Barbanza. Aquel debía ser un camiño desde vello, desde moi antigo, e
hoxendía continúa a ser unha espectacular obra de enxeñaría civil para quen o visita. Os
galeguistas como López Ferreiro, pero tamén Bouza Brey ou posteriormente, o primeiro
profesor de Arqueoloxía ao estilo moderno, Alberto Balil, defenderon as orixes militares
romanas de algunhas destas fortalezas. López Ferreiro defendía que naquel niño de aguias
sobre a ría de Arousa acollera un destacamento da Legio VI Victrix, a Victoriosa, fundada polo mesmo
Octavio Augusto para loitar especificamente na última confrontación contra galaicos, astures e
cántabros. No Noroeste de Hispania permaneceron para aseguraren o control do territorio, especialmente
os seus recursos produtivos, participar na represión das posibles sublevacións e protección de altos
cargos do Imperio. 

 5 / 55



 

A Legio VI Victrix participou na construción do Muro de Hadriano, que dividía o territorio picto do
britano

Do seu cuartel central en Legio, a lexión moveríase posteriormente ata a fronteira xermana e remataría
no norte de Britania, en York, onde se lle perde o rastro xa no século V, converténdose nunha das
guarnicións que tecen as lendas do rei Artur e estas historias de lexións perdidas ás que son tan
afeccionados os británicos. 

A hipótese de que Vitres/Victrix acollera unha fortificación romana abandonouse nos últimos
anos, nos que tamén se cuestionaron as orixes romanas da ciclópea calzada que pasa polos pés
do castelo. Sóubose de como a calzada fora reparada no século XIX. E sóubose por unha tradición oral
contada por Blanca Caamaño como a calzada fora volta a reparar polos presos/escravos republicanos do
campo de concentración da Pobra do Caramiñal, nun inverno durísimo, coa auga a escorrer polas canles,
o vento a zoar e bater nos seus pulmóns con pulmonía e ósos reumáticos. As trazas da súa reparación
pódense apreciar se cadra, nas coviñas pequenas e pouco erosionadas que se atopan canda certa obra de
cantería, cabo da calzada, nos tramos máis difíciles e máis sometidos a erosión. Por que os presos
repararan esta antiga vía cando, de aquela, xa había estradas aptas para coches e camións que
comunicaban, a través de Moimenta, o sur do Barbanza con Noia?

Para algúns, o feito de que a vía fora reparada en datas máis ou menos recentes invalidaba,
aparentemente, a súa antigüidade. E o castelo? Sería medieval ou tería esas orixes romanas que lle deron
os eruditos do XIX? 

O certo é que, arqueoloxicamente, os abundantes materiais en superficie do castelo de Vitres, e mesmo a
configuración da fortificación, parécese moito ao que xa estou identificando noutros lugares de Galicia

para as fortificacións en altura do século IX ou X, pero sen unha escavación precisa, non é doado de
saber. Estamos falando dun solo con moi pouca potencia (pouco profundo) e, polo tanto, no que os
elementos anteriores poden non ficar na terra. É difícil saber das orixes desta espectacular fortificación
máis alá das lendas populares e das cábalas cultas. 

A cuestión é que mesmo investigacións recentes, como as levadas a cabo por Antón
Sánchez-Andrade e os seus compañeiros na Facultade de Historia da USC, non dan atopado
constatación documental da existencia deste lugar nos albores (nin nos finais) da Idade Media.
Pola contra, si atoparon unha interesante mención nunha delimitación da parroquia de Nebra do
XVIII, onde o castelo de Vitres ten un nome máis natural para a área: Britte, un nome de suxerente orixe
prerromana. Neste documento, o castelo fai fronteira desta parroquia sonense. A cronoloxía de Vitres
figura por agora no limbo histórico das Repúblicas de Homes Libres. 

Pero a tradición romana seguía aí. E máis cousas. Unha tradición culta, que sitúa alí a localización
dunhas moedas romanas que poderían ter sido dadas a Fermín Bouza Brey. E das escavacións máis ou
menos furtivas levadas alí nas últimas décadas, e que se poden apreciar, especialmente na zona superior.
E tamén é parte da tradición a existencia dunha cova na que se fixo un depósito de machados da Idade de
Bronce, alí nas proximidades do castelo. Quédense con este dato. Se cadra estes eran os machados que
estiveron expostos durante moito tempo nas vitrinas da veciña Torre de Goiáns. Esa podería ser a cova á
que se refiren, seguramente, as tradicións da veciña aldea de Mosquete, onde Vitres continúa a ter a
tradición máis viva de todos os antigos lugares do Barbanza. Unha singular concentración de elementos
lendarios, de achados que puideron ser ou non, de materiais perdidos, de referencias nebulosas, nun
punto accidentado e pouco accesible da serra do Barbanza que ten ao Castelo de Vitres no seu estremo
Leste e ao Outeiro dos Corvos no seu estremo Oeste. Hoxe non hai camiños que o atravesen, pero
sabemos, hoxe sabémolo, que antes si os había.

O home de Juana ía buscar o ouro dos mouros a Vitres na posguerra. Inevitablemente, cando mo
contou, puxen en relación esa actividade coa activísima minería de posguerra no Barbanza,
cando a comarca se converteu nun niño de espías, bandoleiros de fortuna, falanxistas
reconvertidos e especuladores aristócratas. Pero Juana non me falaba nin do wolfram. Falábame do ouro.
Do ouro dos mouros, un ouro, polo tanto, vinculado a un antigo pasado preservado na memoria oral de
algún xeito nese lugar. 

A educación sentimental

Durante anos, cando eramos adolescentes, a nosa educación sentimental pasou por estas estribacións da
serra do Barbanza. Faciamos de pequenos un camiño similar ao que debía facer a diario o home de
Juana. Andadndo desde a Pobra do Caramiñal chegamos algunha vez a subir ata Vitres, por esta calzada,
varias horas de camiño. Pasabamos polas aldeas das abas da serra, por Montaña e Montañó, onde unha
vez nos contaron, como un agasallo perdido no tempo, a lenda da Loba Branca, da muller que mudara en
besta e baixaba nas noites pechas a ver os seus fillos na aldea. Nunca máis din apreixado esa historia.
Pero sei onde se refuxiaba a loba. Así nolo sinalou unha vella de enormes ollos azuis, marcando o
horizonte petrificado ao norte da aldea. 

Era a zona do Outeiro dos Corvos. No camiño observabamos ese mundo de outeiros accidentados, o
puño pechado da orografía granítica, que se concentraba entre a Portela e o Castelo de Vitres, como
unha sucesión de outeiros grises, impenetrables. Mirei moitas veces ese lugar. Ficaba atraído pola súa
toponimia, que se me antollaba épica: o Outeiro dos Corvos. Pero nin eu, nin boa parte dos amantes da
serra da miña xeración, nos achegamos nunca a eses lugares de orografía accidentada, toxamia
impenetrable, excéntricos dos camiños onde criamos que estaba todo na serra: os Chans onde viven os
mortos do Neolítico, as estribacións onde penduran as fortalezas, os regatos onde abundan aínda as
humildes prantas carnívoras que son a marabilla humilde do Barbanza. Tempo despois marchei da
Pobra. E aprendín, por experiencia noutros lugares, que aló onde hai un Outeiro dos Corvos sempre hai
algo máis, algo ancestral, que nos remonta a épocas moi concretas do noso pasado: só hai que buscalo. 

Hai dous meses, meu irmán faloume de como se achegara ata o Outeiro dos Corvos, no Barbanza, nesa
sucesión de outeiros pedregosos que baixan cara o Castelo de Vitres. E como por aqueles lugares,
atopara círculos de pedra de antigas cabanas. Por unha pista nova que abriron por un lateral, que permite
contemplar toda esta área accidentada (a que ves na fotografía do inicio do post), vímos de lonxe unha
depresión, aos pés daquel outeiro. Díxenlle a meu irmán: “temos que volver”. E volvimos ao día

seguinte. 

E aquí, á sombra do Outeiro dos Corvos, atopámonos coa historia que vos contarei estes días en Capítulo
Cero, nesta serie que comeza hoxe. A fascinante historia do Ouro dos Mouros. Unha aventura cultural
que, coma todas, chegou de súpeto e no lugar máis insospeitado. 

Tras o Ouro dos Mouros editarase na última semana de xullo, todas as noites. 

Tras o ouro dos mouros (II): As pegadas dos reis

Fotos: Sole / Gago

O meu irmán sinaloume a montañosa zona entre a Portela e o Castelo de Vitres, presidida polo Outeiro
dos Corvos.

-Hai a base dunhas cabanas redondas por aló -díxome. 

Un dos aspectos máis fascinantes e menos estudados da serra do Barbanza son os pequenos grupos de
cabanas redondas que se atopan, ás veces, en lugares recollidos do vento e do frío e a carón dos
pequenos regatos. Pouca xente os coñece, pero son arqueoloxía agrícola fascinante. Trátase das bases de
cabanas feitas con materiais perecedeiros que se adoitan interpretar, malia non teren sido nunca
excavados, como "refuxios de pastores", de cronoloxías indeterminadas. A dureza das condicións
metereolóxicas da serra permitiu a súa preservación. 

Cando, hai anos, camiñabamos errantes pola serra, cando aínda non estaba torturada por pistas e
eólicas, chegar entre a brétema ás ruínas destas aldeas de círculos sempre supuña a sensación de entrar
nun mundo que descoñeciamos. De adolescente, moito me asombrei cando lin en O sabueso dos
Baskervilles, de Conan Doyle, como Sherlock Holmes e Watson pasaban por lugares similares nos
paramos de Dartmoor. Só que alí se consideran, a maior parte deles, da Idade do Bronce. 

-Imos buscar esas cabanas! -dixen.

E aló nos adentramos, sen saber o que nos iamos atopar alí. 

Así que entramos na zona desde a Portela, que é o punto máis próximo para entrar baixo o abeiro do
Outeiro dos Corvos. O outro posible acceso, se cadra un dos orixinais, cando se entraba desde o interior
destes paramos, está gobernado por unha mámoa que marca, ao mesmo tempo, o milenario Camiño Real
que unha pista destrozou este mesmo ano. Pero nós entramos superando unha valgada pola que serpea
un pequeno camiño de cabalos, ata que se abre un val: xa estabamos nos dominios da Loba Branca das
lendas de Montañó. Camiñabamos o meu irmán Xurxo, Sole, Javi e máis eu. De súpeto, a desfeita na
que se ten convertido o alto do Barbanza desapareceu, e vimos como foi esta serra durante miles de
anos, antes destas dúas últimas décadas depredadoras. Había un enorme silencio. No alto voaba unha ave
rapaz. E non había nin eólicas, nin pistas, nin camiños. Só vexetación pobre e brava, algo de toxo, e un
aire pesado, produto das nubes que pechaban o céo. Comentámolo eufóricos. 

Liña da escavación seguindo o val

Camiñamos por aquel val á sombra do outeiro, ata que vimos algo un pouco estraño. O regato que
formara aquel dondo val ía, non só seco, senón máis fondo do habitual. Decatámonos de que alí pasara
algo raro. Alguén decapara o interior do val, cavando nel, baixando o nivel da terra a un nivel que hoxe
era de máis dun metro de altura. É dicir, alguén fora extraendo terra de toda esa zona interior. Pero esas
toneladas de terra non estaban por ningures. E ollo, non había pedra. Alguén remexera terra.  

A nosa sorpresa foise acentuando conforme baixabamos val abaixo. De súpeto, apareceu un muro
dividindo o caudal seco do río. 

E logo estruturas e máis estruturas camufladas entre a frouma. Claramente, eran presas de auga,
canalizacións. 

-Unha mina?
-Unha explotación secundaria -dixo meu irmán. Chámanse así ás explotacións a céo aberto. Pero meu
irmán, que ten colaborado en proxectos de investigación sobre minería histórica do Barbanza non lle
soaba de nada. Eu repasei mentalmente unha publicación recente sobre a mesma temática: pero alí non
se facía mención algunha deste lugar.
-Pero que raio sacaban de alí?

Erramos polo lugar, procurando máis evidencias. Ao meu ver, todo aquelo era bastante moderno,
en apariencia. Anos 40. Posguerra. Febre mineira. Pero non figuraba aparentemente no catálogo oficial
de minería para a zona. Logo o comprobamos. Non aparecía. Subimos a un pequeno outeiro que parecía
dominar todo. Vaia!

Unha sólida casoupa de porpiaño parecía estar ubicada, aló no alto, dominando todo o val. Estaba en
ruínas pero era de sólida factura, trazando unha L. Cabo dela estaba labrada unha canle pola que no seu
momento debía haber unha traída de auga para as presas da zona inferior. Subimos á casoupa. Desde alí
vimos o porto de Vilagarcía. Chegoume unha imaxe á cabeza. 

Todo se conectaba dun xeito raro. Esta foto -obtida polo anterior equipo arqueolóxico de Neixón do
Laboratorio de Patrimonio dentro do seu proxecto sobre a industria do wolfram no Barbanza- tomouse
nos anos previos á II Guerra Mundial no porto de Vilagarcía. Son dous mozos galegos posando na
xornada de portas abertas coas que o capitán nazi permitiu a entrada ao seu buque de guerra. Amizade
hispano-alemana. Non sería o único buque. Vilagarcía era o punto de saída cara as industrias da guerra
alemanas do wolfram do Barbanza. Lembrei algo que Blanca Caamaño deixara escrito no seu artigo
sobre a minería do Barbanza: a calzada do castelo de Vitres amañárase polos presos/escravos do campo

de concentración da Pobra do Caramiñal para facilitar o acceso a un posto de observación nazi sobre as
zonas de minas. Cronoloxicamente, esta caseta parecía corresponder a esta data. Dominaba un val
mineiro. E vía en primeiro plano o porto de Vilagarcía. Entroume -xúrovolo- un calafrío. 

E hoxe hai outra cousa máis. Observen aos dous mozos que están nesa fotos. Un deles preservou con
celo e afán toda a súa vida en fotografías, gardando as imaxes en pulcros álbumes que son toda unha
historia humana da Guerra Civil desde o bando nacional. Esa persoa morreu hai dous días. E con el vaise
esa parte da historia. Tivemos a sorte de gravalo en vídeo. Un día, cando traballemos o material, volo
amosaremos. Pero esa era outra historia que se nos escapa, literalmente, en horas. 

Nazis. Wolfram. Wolfram? A céo aberto? 

Isto é moi pouco produtivo -comenta o meu irmán- pero aquí hai uns traballos do copón. A casoupa
controla o val no que estamos, pero aló embaixo, aló embaixo hai outro...

A primeira vista, ese val inferior tamén está raspado, a súa terra está aproveitada. Pero en canto
entramos nel, tapados polos toxos, atopamos tamén moitos outros muros. A min algúns deles parécenme
anteriores. En posteriores visitas, Xurxo Ayán identifica tamén as bases dunha vivenda escavada en
parte na pedra. E nunha pedra sobresaen unhas escadas:

Comezamos a entender algo. Aquí, neste val, conflúen varios regatos. O Rego do Mosteiro, o de
Marcelei, o do Batán, e acumulan entre todos bastante auga. Isto que vemos baixo os fentos son piscinas
de decantación de mineral. Non entendemos aínda como funciona o sistema, pero entendemos que fan
algo no val superior e cargan auga, acumúlana, e despois bótana aquí abaixo, cara esas piscinas tapadas
pola frouma. E aquí acontece algo ben curioso. Avanzando ata a saída deste val, observamos a unha
parella río abaixo. Distinguimos que levan botas de goma e están no medio do río. Saudámolos
berrando. Serán de aquí? Saberanos dicir como se chama este lugar? Voume achegando a eles mentres
lles berro. O home escóitame primeiro e vírase. Que leva na man? Unha peneira? A muller tamén se vira
sorprendida. Leva outra? O home móvese rápido e tira aquel cedazo contra algures. A muller súmase.
Cando chegamos ata eles están fóra do río, esquivos, e marchan inmediatamente do lugar. 

Mirámonos estrañados. 

-Ouro? Ouro?

Si, Ouro, o mítico ouro do Barbanza. Estudando os mapas xeolóxicos do Barbanza, observamos que
estamos na veta de Lampón. Case desde o pé do mar, e atravesando a serra, hoxendía, nunha estreita
franxa, todo o subsolo está esfuracado pola febre do wolfram. Quen fala de wolfram, fala
inevitablemente de estaño, ambos os dous minerais van asociados. Pero hai un terceiro. O ouro. A veta
de Lampón, que deu lugar a un potente complexo mineiro na primeira década do século XX baixo a
serra, pasaba xusto por aquí, por estes vales fundidos polos ríos. Pero mentres a industrialización

construía minas con galerías modernas que baixaban e permitían profundar na veta con rapidez e obter a
máxima extracción de mineral, o que viamos aquí era algo distinto: era o procedemento arcano e atávico
de extracción de mineral. Era o río quen profundizaba na veta e, ao facelo, deixaba na man os prezados
minerais. Pero, sen dúbida, é un proceso moito menos rendible que a minería convencional que estaba
embaixo destes montes.  

Procurando ouro no río Sil

Lembrei a Juana. Mirei onde estabamos. O macizo de Vitres estaba baixando este río. 

-O ouro dos mouros -dixen.- É o ouro do home de Juana. O ouro dos desterrados e dos miserentos, dos
pobres de pedir. 

Logo puidemos comezar a reconstruír a historia deste lugar alegal, a Mina do Carballoso; fáltanos
moitas cousas por saber, pero coñecemos o proceso. Aquí subían os pobres do Barbanza, a este
val superior, durante o Tempo da Fame. Sachaban na terra, os homes no val superior, e as
mulleres peneiraban con cedazo neste val inferior, procurando con paciencia nos restos o que os
ansiosos ollos dos homes non foran quen de ver. Buscaban salvar as súas vidas, alimentar os seus
fillos, buscaban a pedra ou a pepita de estaño que cubrise algo da miseria que os rodeaba, homes e
mulleres sen terras nun mundo de lobos, nas grisamias dos anos 40, cos mortos da Guerra e os
nenos da pobreza. Os vellos labradores das aldeas da serra xa nos falan de aquí, do Carballoso. De

como o estano aparecía en puñados, de como se vendía de contrabando alomenos a dous
intermediarios. Aínda non conseguimos confirmar a identidade dos homes que estarían na caseta.
Non sabemos se estes homes procurarían barcos chegados de Hamburgo e se nalgún momento
unha esvástica pendurou do interior ou do exterior desta caseta. Pero o sintomático é o
desequilibrio entre o que contan os labradores e o que contan os mariñeiros. Mentres os labradores
pensaban que aqueles mariñeiros desesperados que subían a aquel lugar húmido, frío e
abandonado procuraban estaño, a muller do mariñeiro mineiro, Juana, nos falaba do ouro. O secreto
que levan os mariñeiros desesperados ao monte e devolven ás súas casas: que entre este estaño
atopen o que de verdade solucionen este inferno no que se atoparon na súa primeira mocidade
truncada por unha guerra civil. O ouro dos mouros. Dos mouros. 

Esa parte é a que nos faltaba por comprender. A parte máis sorprendente de todo isto.

Volvemos matinando ao val superior, polo que entramos aquí, onde estaba a veta de mineral principal.
Imos choutando de pedra en pedra, coa mirada perdida de quen procura cousas que non sabe que son.
Sole vai diante. De súpeto mira algo no chan, coa man recolle o pelo e volve mirar. Dá uns pasos para
atrás e volve onda min. 

-Vaslle ter que chamar os petróghlifos da neghra -dise a risos.
-Como?

Achégome ata onde ela sinala e fico pampo. 

-E isto? -observo o que teño diante dos ollos. É xa a tardiña e as sombras resaltan o que aquí aparece. 

Meu irmán aparece por detrás e bufa, que é o xeito del de exclamar sorpresa. 

-Pés? -di alguén. 

Si, pés. Podomorfos, como se di tecnicamente. Está cheo deles. De pegadas de pés calzados sobre tres
laxes. Unha chea de pés. Contamos aqueles que son máis evidentes. A laxe de embaixo ten cinco
seguros. A laxe superior ten alomenos 12. E a laxe central ten 32 seguros. Pés esquerdos, na súa maioría,
pero tamén dereitos. Algunhas parellas. Pés que miran arriba. Pés que miran abaixo. Estes podomorfos
do Carballoso ou do Outeiro dos Corvos teñen unha factura moi naturalista. Aínda que nas fotografías
non é doado de ver polo tipo de sombra que se crea sobre o motivo, están esculpidos simulando
perfectamente o talón, a ponte e a parte dianteira do pé. Tallas, entre a 32 e a 38, máis ou menos. Soan
como pés de verdade, pero de homes ou mulleres cunha estatura menor á nosa. 

Estamos a 465 metros de altura, nun contexto -un val interior do Barbanza- no que hai moi pouca
presenza de petróglifos e menos dun motivo tan específico como este, que está aínda moi pouco
estudado en Galicia. Pero esta pedra convértese na campiona por etapas. 42 pés esculpidos,
posiblemente a que ten máis de toda Galicia. Que demo é isto, de que cronoloxía? Envíoo por correo a
especialistas como Antonio de la Peña, posiblemente o maior experto en petróglifos de Galicia.
Confírmamo. Outros especialistas como Xurxo Ayán ou Leonardo González suben ata o val do
Carballoso. 

 20 / 55



 

Un mes despois, camiñamos de novo por este lugar. Aínda que é xullo, o val tupiuse de néboa e
chuvia, e as condicións climatolóxicas son mínimas. Pero chegamos ata aquí. Manuel Santos,
arqueólogo do CSIC especialista neste tipo de motivos, examina como pode, entre a auga e a
brétema, o lugar. Canda el está Marco García Quintela, catedrático de Historia Antiga da USC.
Hai anos, eles lanzaron unha valente teoría ao redor do petróglifo das Ferraduras, en Amoeiro,
que definiron como un lugar de investidura, de soberanía, de entronización de reis durante a
Idade do Ferro. O rei vinculábase coa terra e o territorio pousando o seu pé na pegada. Recollían
numerosas teorías e tradicións europeas ao redor deste tipo de petróglifos. As súas teorías,
controvertidas e discutidas por outros membros da comunidade científica, significaron a primeira
aproximación a este tipo de motivos en Galicia desde unha perspectiva da Idade do Ferro. Os plantae
pedum, ademáis, están vinculados na tradición mediterránea á noción de divinidade, de pegada do deus. 

-Parecen moi antigas, están desgastadas -di Manuel Santos - se cadra, do Bronce Final.
-Raro. A ubicación non encaixa moito na nosa teoría -di Marco García Quintela- aínda que non se pode
ver nada con esta brétema. O máis importante nestes petróglifos é saber onde miran.
-Pois a min si me dá que encaixa, e moito, na vosa teoría -comento, ollando cara atrás. 

No lugar, e a través de Photosynth, a posición dos petróglifos só parecen estar relacionados, no entorno,
cunha cousa. 

Veta de mineral escavada e os petróglifos en primeiro plano 

Localización do petróglifo na saída de augas do val

A veta de mineral. Está no límite onde esta remata e onde se concentra a auga para descender cara o val
inferior. Poden, por suposto, existir elementos, cousas, que non vemos. Pero esta veta de estaño é
demasiado tentadora. A través deste panorama podes mergullarte directamente no val do Carballoso:

A maiores, hai varios aspectos intrigantes nestes motivos. En primeiro lugar, estas pegadas son o único
motivo, o cal é estraño. Habitualmente, están combinadas con outros motivos, pero aquí non. E xuraría,
ademáis, que hai outra variable aquí: hai algunhas que están sen rematar. Parecen todas pertencer máis
ou menos a unha época concreta, quizais a un contexto cultural moi determinado. Malia o desgaste das
figuras, hai algo raro nelas. Parecen ser feitas non só para cumprir algún tipo de rito nelas, senón para ser
vistas desde lonxe. Falando disto onte, con Carlos Collazo, diante dun par de cervexas, en Rianxo.
"Vense desde todos os sitios na contorna", indícame el mentres prende un pitillo. Estamos dándolle
voltas a varias ideas. E Carlos leva subido a estes paramos moitas veces nestes dous meses que andamos.

O verán por fin chegou a Galicia, e Carlos e máis eu acabamos de baixar dunha escapada improvisada a
estes territorios do Outeiro dos Corvos, da Loba Branca. Temos moitos datos na cabeza. Moitos datos
novos e outros datos que nos obrigan a reinterpretar ideas preconcibidas. Cando localizamos ese
petróglifo hai dous meses, tardamos moi pouco en volver pasear aló enriba, sen rumbo fixo, como
pantasmas entre os penedos e os prados. E apareceron máis cousas, vaia se apareceron máis cousas,
cousas que establecen vínculos entre si. 

Comecei a entender por que Juana e o seu home lle chamaban o Ouro dos Mouros. 

Pero iso xa será asunto do episodio de mañá. 

Nestes momentos, un equipo multidisciplinar de profesionais e académicos está a formarse para
investigar o contexto arqueolóxico dos petróglifos de Carballoso/Outeiro dos Corvos. Estes textos son
unha achega persoal, non científica como é evidente, ao lugar, e responden a impresións persoais
concibidas como un adianto xornalístico a un proceso científico do que pode rematar diverxendo: creo
na conxetura, na hipótese e na especulación como parte preliminar do proceso científico, e na análise,
no descarte, na procura de evidencias, na contrahipótese como metodoloxía de obtención de resultados.
Creo nos textos como documentos abertos e en evolución: en ciencia, pero tamén no xornalismo, ningún
texto é definitivo. Tras esta serie, achegarase un proceso sistemático de documentación da área que non
sabemos a que conclusión chegará. Iso si, todo o narrado é certo e verificado. E pódeste facer a idea
que consideres.

Tras o ouro dos mouros (III): O calador de tesouros 

Así que velaquí estamos. Un val solitario. Un val tan solitario que sabemos -literalmente- cando pasou
por alí unha persoa porque o percibes sobre o terreo. E, nun estremo, un gran petróglifo con alomenos 42
pegadas, representadas de xeito insistente sobre tres pedras, ao carón dunha antiga explotación mineira. 

Hai un problema. 

Non son as únicas. 

Imos antes poñernos en situación sobre o lugar. 

Este sector da serra do Barbanza ficou, nos últimos anos, fóra dos plans eólicos, fóra das pistas, do
aproveitamento forestal e da curiosidade humana. Nunca debeu ser lugar de paso -e sabémolo, sobre
todo, porque non vas ver megalitos aquí. Debido ao accidentado que é, non compensaba pasar por aquí
agás que non viñeras a propósito. E a que ías vir a propósito aquí? Podías ser un pastor e levar ao gando
a pastar (non hai moito), pero se eras un viaxeiro evitabas este lugar. Os camiños naturais (e históricos)
de acceso na serra eran estes:

O círculo vermello era a Portela, unha antiga confluencia de camiños da que partía o Camiño Real cara
Noia, ese famoso que vai entre dólmenes e mámoas. O camiño da dereita, é o outro camiño tradicional, o
que ascendía á serra a través do castelo de Vitres. A posición de toda esta área, co petróglifo no centro,
(círculo branco) era periférica. Aquí acontece un cambio que detectamos a través das ortofotos do vóo
do Exército americano do ano 56, que é a creación de camiños de acceso a unha serie de minas de
wolframio nas proximidades de Mosquete, que se completan con outras infraestruturas mineiras. Todas
elas están na base destes outeiros, non no seu interior. 

Sen embargo, a foto americana revela a existencia dunha vía de entrada de certas dimensións cara a área
da mina do Outeiro dos Corvos: 

En azul están as vías de acceso á mina de Outeiro dos Corvos, como unha prolongación das pistas
que conducían a todas as galerías e túneles baixo este macizo. Se observades, á esquerda desta vía os
camiños de subida redúcense e fanse máis pequenos. O mineral non sube, descéndese á ría. Quédense
con isto. O círculo negro revélanos a intensa actividade de remoción na área da veta estañífera do
Outeiro dos Corvos. O círculo branco, coma sempre, é o petróglifo. En perspectiva, a cousa é así:

 28 / 55



 

É doado observar unha cousa: non se pode atallar polo medio e medio. As pistas van rodeando o lugar
pero non entran. O que aquí vedes simulado en 3D en realidade é un murallón de pedra que aílla a esta
zona polo sur e polo este tanto dos vales de abaixo da serra como do propio acceso á serra. É un
territorio aillado, de difícil acceso, con condicións orográficas moi complicadas, no que os mínimos
camiños que houbo aproveitan valgadas naturais tamén bastante incómodas, cheas de penedos. 

Dito doutro xeito, é un territorio que en si mesmo parece unha fortaleza. 

Imos ir un pouco máis aló. 

Imaxinemos que esta mina, que daba estaño e ouro, empregábase desde moito antes. Na Idade Media.
Na época romana. Na Prehistoria. Por onde entrariamos? O mineral sempre baixa.  

O acceso lóxico é pola antiquísima calzada de Vitres. Estamos falando dunha auténtica obra de
enxeñaría. Empedrada, diferénciase claramente dos camiños tradicionais porque non procura a vía máis
doada para desprazarse, senón a máis rápida e eficaz, creando dúas incribles voltas para ascender polo
monte do Sino antes de enfiar as ruínas misteriosas do castelo de Vitres, coma nos Codos do Larouco ou
nos de Belesar. É dicir, aí hai traballiño colectivo máis alá dunha simple reparación. 

O interesante é ver como esa vía de Vitres ascende de xeito tan radical por esa pendente, creando uns
zigzag de vertixe e construíndo directamente a vía case no baleiro. 

Con independencia da data da última reparación, por alí pareceu ir o camiño orixinal que ascendía á
serra. Só a serra? Non. Ese camiño tamén se internaba nos vales mineiros. Observade o círculo branco
na zona de subida que se corresponde coa foto americana do 56:

O interesante é que ese camiño que se ve tan ben, ascender pola ladeira, faino cun desnivel
absolutamente criminal. Hoxe está todo cuberto de maleza e é impracticable. Pero no seu tempo debeu
ser un eixo principal desta calzada. 

Saben que hai aí. Nese desvío da calzada de Vitres cara o interior dos vales mineiros? Nunha beiriña
mesma da estrada? Próxima ao lugar no que caen os últimos raios de sol da calzada?

Foto: Juan Manuel Ríos

No carón da calzada, na zona na que esta se desvía do itinerario cara o castelo e se interna nos
vales mineiros, hai tres podomorfos. Estes dous unidos e outro nunha pena un pouco máis adiante.
Estes podomorfos coñécense como As Pasadas da Moura, en Mosquete. "Deixounos unha moura
que levaba un penedo na cabeza e na outra man ía facendo filloas", cóntase en Mosquete como
proba de habilidade mítica da moura. Carlos Collazo e máis eu achegámonos ao solpor ata a
Calzada de Vitres. O sol do verán, que rebota oblicuo contra o granito, converte as pedras nunha
paisaxe enrugada. Pero non a damos visto estas pegadas. Están aí, coñecemos ben a súa
localización, eu cheguei a velas nalgunha visita a Vitres, pero non as damos localizado. Así as
retratou Juan Manuel Ríos no seu libro Boiro, concejo gallego, hai practicamente tres décadas, cando el
e os seus amigos camiñaron Boiro enteiro fascinados por un pasado a medias histórico e a medias
mitolóxico. 

Pero o sorprendente é que o que antes parecía illado agora parece conectarse. Estamos coas vellas de
Mosquete, que nos falan de que baixo a súa aldea -xusto baixo un alpendre dunha das vellas- hai unha
grade de ouro que un día unha cabra desencantará. Ao chegar a casa, observo a apariencia de Mosquete
desde o aire. "É un castro", penso. O vindeiro día que paso con Mosquete sento coas vellas mentres
baixan as cabras de Vitres, guiadas polos cans pastores. 

-E como lle chaman a esas leiras de aí? -pregúntolles.
-As Leiras de Tras do Castro -contestan elas. 

Dáme a risa. Mosquete, antigo castro sen catalogar, cabo do camiño que descende do castelo de Vitres.
Xusto embaixo está o Chan de Reis, unha planicie de topónimo estraño. E nel, o Outeiro do Corvo, un
espectacular penedo. Xa estamos cos Corvos do demo. "Alí vivían os mouros", dinme as vellas de Runs,
"e de pequenas, cando iamos co gando aló, estaba todo cheo de cunchas". Hoxendía non recoñeces
hábitat no Outeiro dos Corvos, pero alí hai algo agachado. Algo que non damos atopado. Isto:

Un terceiro petróglifo, esta vez co motivos, inmediato tamén ao camiño de ascenso ata Mosquete. A
foto tamén é de Juan Manuel Ríos porque este petróglifo está desaparecido. Pero non calquera tipo de
desaparición. Este petróglifo está agachado por un buscador de tesouros, que interpretara na lista de
tesouros do Ciprianillo que baixo esta pedra había ouro e tapouna para despistar a outros buscadores
acompañados do perigoso libro de San Cibrán. O Ouro dos Mouros. Hoxe a pedra está tapada e baixo
unha chea de vexetación, agardando a revelación da Mouramia. Dous homes, agora mesmo, amigos
desde a infancia, remexen nos recordos. "Sabemos onde está", tranquilízanme por teléfono. 

-Pero non mirarán no Ciprianillo, non?

As gargalladas escóitanse lonxe. Seguro que entre os penedos do Outeiro dos Corvos. 

-Non somos caladores de tesouros -dime un deles. 

Aínda que formalmente hai diferencias evidentes entre as pegadas do Outeiro dos Corvos, en relación ás
de Vitres e a estas do Chan de Reis, a presenza tan reiterada de petróglifos de pés non só é estraña, senón
que parece responder a algún tipo de cuestión cultural. Todos están agrupados nunha vía tradicional,
chamada nalgunhas aldeas a Vía Sacramental ou o Camiño da Mesta, que nos leva montaña arriba, ata o

corazón do mineral. Os de arriba e os de abaixo non parecen da mesma época, nin do mesmo estilo,
aínda que os de abaixo si entre eles, e a proximidade a recintos da Idade do Ferro ou romanos é
chamativa. Sobre todo porque algún deles, coma o de Runs ten unha ubicación moi estraña: está no
medio dos prados, cando os patróns de fortificación castrexos no Barbanza son ben distintos. 

Para entendernos, señores: 

Que quere dicir isto? Cara onde nos leva? É todo independente entre si e é o século XXI o que nos está

enfiando ou elementos ou todo cobra un sentido estraño? Foi a calzada de Vitres construída para entrar
na serra, ou ao mellor para entrar no val mineiro? Cando?

Faltan unha última variable. Unha variable sorprendente que nos achegará unha dimensión nova de todo
este espazo. Mirade estas imaxes aéreas e, os máis sagaces, percibirán que se cadra, falte algún
elemento, algún elemento lóxico nesta cábala na que estamos introducidos. Un elemento necesario, pero
que non figura agora. 

Cando nos dimos de narices contra el, un día fresco da primavera, sentámonos, ficamos en silencio, e
cismamos, cismamos abraiados. 

Mañá rematamos o Ouro dos Mouros. E coñeceremos ese último elemento que se engade ao puzzle. 

Tras o ouro dos mouros (e IV): A Mina dos Sete Reinados

Usos rituais do metal na Idade do Bronce. Ilustración: Ruiz Gálvez

Na nosa exploración da área do Outeiro dos Corvos e os vales de Carballoso descubrimos algo
fascinante que obriga a repensar espazos e territorios: é todo isto máis antigo do que parece?

Un resumo antes de continuar

Un territorio abandonado. Unha mina a ceo aberto, onde homes con lagoñas e mulleres con peneiras
debullaban a terra na procura do estaño, conxurando polo baixo a súa fortuna para que apareceran

entre as dedas es pébedas brillantes e douradas deixadas polos mouros. Homes e mulleres que
espreitaban con atención a casoupa que controlaba a explotación, dominando os dous vales onde
sucedían os traballos, para no caso de aparecer unha bágoa dourada entre a negra terra da serra do
Barbanza, camuflala discretamente entre as roupas. Homes e mulleres que traballan nunha mina que 
non existía, alegal, ausente do rexistro oficial de minas do franquismo para o Barbanza, pero na que
había vixiantes. Se cadra teñan que ver co que contou o médico da mina de Lampón: unha casoupa
construída para os nazis que vixiaban as explotacións. 

Un territorio feraz, bravo e improdutivo que se convertera no reino dunha agresiva Loba branca, cerne
da mitoloxía europea. Vales de pouco pasto e moita pedra, lugares abandonados no "desarrollismo" dos
últimos vinte anos. Para os que coñecimos a serra tal e como era antes do seu proceso de destrución dos
últimos anos, este territorio é un último reduto. Un lugar para vir no inverno, cando as brañas
enchoupan, a turba escurece, as nubes caen entre as pedras. A ese aillamento contribuiu os empinados
outeiros que forman unha muralla ao seu redor, nas ladeiras que miran cara as vilas do Barbanza e os
accesos á serra. Un territorio no que hoxe os únicos camiños que hai son os dos cabalos. 

Un petróglifo moi antigo aos pés da veta mineral de estaño e ouro, onde homes de hai milenios deixaron
gravados os seus pés; un petróglifo inédito esquencido de expertos e prendido a penas con pinzas nos
tendais da memoria das aldeas próximas. O petróglifo galego con máis pegadas de pés, concentradas de
xeito insistente nunha pedra e estendidos a outras dúas máis. E, a diferencia dos outros petróglifos
galegos, sen un motivo máis a maiores. Como feitos para unha circunstancia puntual e nun momento
puntual. 

E unha calzada inmemorial, á beira da cal, os homes tallaron máis petróglifos de pés que conducen
desde os vales de Comoxo, cruzando o Chan de Reis, beirando pequenos castros, por unha escarpada
ladeira, ao carón dun río que cae en pequenas fervenzas, cara estes vales mineiros abandonados. Cun
castelo ao carónneur, no que a tradición culta galeguista sitúa un destacamento da Legio VII Victrix, a
Lexión Victoriosa que domeñou ás tribos galaicas na ofensiva final de Octavio Augusto e que rematou
os seus días, séculos despois, na fronte entre Britania e os pictos. Pero un castelo no que o material que
aparece inequivocamente en superficie é aparentemente medieval.

Pero nas súas proximidades hai unha cova a medias entre a mitoloxía e a realidade: unha cova perdida,
grande, con varias estancias -e ata aí a historia é similar a tantas covas lendarias baixo castros e castelos-
pero, atención co real, na que apareceron alomenos dous machados de bronce, levados dilixentemente a
casa de fidalgos e señores poderosos dos que se precisaba un favor. Unha práctica habitual na Idade do
Bronce (a de fincar armas na pedra, digo) para marcar e sacralizar espazos. Espadas e machados
entregados e depositdos nas fisgas das pedras: as orixes dun dos grandes mitos europeos. Pero hai un
importante matiz que investigadores como Alfredo González Ruibal están a apuntar en relación a estes
depósitos do Bronce. Hai un patrón diferencial nas ofrendas de espadas en relación ás de machados.
Mentres as espadas se ofrecen en lugares de fronteira, en lugares de posible intercambio violento, os
depósitos de machados depositados nas pedras están vinculados a espazos de comunicación, de comercio
e transacción. Quédense con isto. 

Estamos nesta calzada, agora mesmo, Carlos e máis eu. Estamos no rechán onde unhas pegadas marcan
o antigo desvío da vía cara o interior dos vales mineiros. Sábelo porque cando subes pola calzada de
Vitres, hai un momento no que ves unhas fervenzas á túa esquerda e se escoita o fragor do río, mesmo
no verán. Enfronte de nós, está toda a accidentada xeoloxía granítica. Á dereita, o castelo de Vitres
érguese como un promontorio altivo. Para lembrarmos a situación:

Hoxe sabemos que non está só. Que non é o único. Que se cadra, durante anos, entendimos este territorio
doutro xeito. Vitres: un castelo medieval para controlar o paso da serra e recadar trabucos. Vitres: unha
atalaia contra os normandos. Seguro que Vitres foi todo iso. Pero agora sabemos que, ao mellor,
podemos mirar máis para atrás, e que a historia deste lugar ten que ver con outros tempos. Aí enriba non
hai só ese castelo, á dereita do río.

Á esquerda hai outro, outro descoñecido. Un castelo novo, inédito, que, complementándose con Vitres,
cerra o paso a toda esta área. 

-Ei, vinde! -berro desde a Pedra de Noceda. 

Estamos uns meses atrás, en maio. Camiñamos desde o segundo val mineiro, das piscinas de
decantación, randeando entre penedos. A Pedra de Noceda aparece nos mapas como un elemento
identificativo claro nesta área. Entendes por que. É un enorme penedo de formas definidas e unha gran
cor branca. Achegueime ata ela, subín polo seu carón para saber que vistas había desde aló. Cando
cheguei diante fiquei pampo. Diante miña vía unha última estribación de outeiros penedentos antes de
que abruptamente, toda esta área caera cara os vales inferiores da serra. Diante miña había un outeiro
notable, e o río caía á súa esquerda. Inmediatamente da outra beira do río estaba o castelo de Vitres. Pero
eu estou fixándome desta outra banda. 

Muralla e zonas de derrubo no Outeiro Murado

Unha muralla está derruída todo ao longo da cumio do outeiro, que na súa zona superior é unha planicie
duns 60 metros de longo. Coñezo ben estes derrubos: localizo moitos durante o traballo de campo das
Repúblicas de Homes Libres. Murallas de pedra que van caendo pola gravidade, sementando as abas dos

outeiros de cachote. Pero esta non a vira na vida. Tiña pasado centos de veces por aló embaixo, pola
Calzada de Vitres. Pero nunca vira isto. 

-A muralla está contra a serra, fíxate, como a do Coto da Amoreira -di Xurxo Ayán. 

É que desde o lado contrario, desde a calzada de acceso, non se pode ver o muro. Por iso non sabe disto
ninguén. Unha fortaleza oculta!

 40 / 55



 

Baixamos como podemos pola pendente da Pedra de Noceda, e iniciamos a subida ao outro outeiro.
Efectivamente, é unha muralla de cachote que pecha o acceso doado do outeiro. Pola outra banda, pola
banda visible, as pendentes son fortísimas. Tamén parece ter un corpo de garda na posible zona de
acceso. Mentres camiñamos por alí, alguén descubre tamén restos na zona máis alta de todo o outeiro,
como se fose unha atalaia resgardada. Pero non se aprecian restos de vivendas, nin restos de tella, nin
nada. Aparentemente, unha muralla que protexe e pecha ese recinto e nada máis en superficie. 

A relación de complementariedade co castelo de Vitres é evidente. Parecen formar parte, os dous, do
mesmo sistema defensivo. Sen embargo, este sitio non ten nada que ver, arqueoloxicamente, coa época
de Vitres. Nin sequera parece medieval, nin romano, nin eu que sei: non hai un mínimo resto de tella,
cerámica en superficie, ocupación típica de vivendas... aínda que o estilo de muralla en seco sóanos e ten
paralelos inmediatos no veciño Coto da Amoreira -outro sitio arqueolóxico sito nas estribacións da
serra- ou no Castelo de Fruime. Pero...doulle voltas a esa relación, parece evidente...

Pero as épocas non me cadran. 

Para aclararme, tomamos o sol da tardiña coas vellas de Mosquete 

-Non é un castro! Castro é Mosquete, é Runs, son os Petóns do Castro -dime unha vella de Mosquete
absolutamente convencida.
-Pero entón que é?
-É o Outeiro Murado! -conclúe ela. 

Pola miña experiencia, presto moita atención a como os habitantes da zona definen os sitios
arqueolóxicos. Aínda que algo te pareza un castro, se os paisanos insisten e precisan que non o é,
quédate pensando. Ao mellor te atopas outra cousa. E se non é un castro? 

Volvemos ao Outeiro Murado, procurando observar algunha evidencia sobre o lugar. Percorremos o
lugar estrañados. Sentamos entre as pedras, ollando o castelo de Vitres e a antiga calzada, que vai aló
embaixo. Pasan dous rapaces subindo fatigosamente pola calzada. Desde alí enriba escoitámolos á
perfección, falando e discutindo entre eles. Unha acústica brutal. 

-Isto é parte do mesmo, home -dime Miguel, mentres lle dá un grolo longo á auga. Vai un día frío de
xuño, un día imposible. 

O certo é que se repasades ben o escenario comigo, veredes que todo parece encaixar. Esta fortaleza, na
boca do val, parece controlar entradas e saídas do lugar. Complementada coa accidentada orografía que
fai limitar este espazo, estamos comprobando que toda a área parece inexpugnable se se complementa
con fortalezas. É inevitable establecer relacións.  

E se se cumpre? E se estamos falando dunha liña de fortalezas que limitan o acceso aos vales mineiros?
Na casa consultamos os mapas. O Outeiro Murado é un outeiro a partir do cal o monte cae abruptamente
cara abaixo, pero...haberá outros accesos a estes vales? E estarán protexidos con fortificacións?

Se iso se produce, é a auténtica bomba, pensamos. 

Observamos o noso contorno, desde o Outeiro Murado. Un pico ao fondo chámanos inmediatamente a
atención. 

Muralla do Outeiro Murado en primeiro plano. 

Ao observar os mapas, decatámonos de que é un acceso con todas as da lei: só hai que ver o topónimo:
Portela de Forcadiños. A Portela. Un paso pequeno para poder acceder a outro lugar. Na topografía
observamos que por aí pode haber unha vía directa de chegada á mina. 

Alí fumos. 

Esquivando greas de cabalos bravos, Xurxo, Miguel e máis eu descendimos lenemente ata a Portela de
Forcadiños, que está situada por riba dun curioso chan a media ladeira. O acceso desde a zona inferior á
Portela non puido ser de carros: trátase dunha escarpada e granítica ladeira insalvable para o tráfico
pesado do mundo tradicional. 

Pero o corazón comezounos a latexar. 

"Portas" da Porteliña de Forcadiños. Importante o tema do murete que vedes aquí: é unha divisoria
parroquial, e ao estar situado no medio da antiga "porta", indica que esta xa non estaba en uso como
tal cando se elaboraron os muros desta división. 

Nel había cousas raras. Unha boa masa de cachote, reaproveitada para facer un muro divisorio, podería
ter pechado a portela. Pero dous grandes penedos, no medio do pequeno paso, creaban como unha porta.
"Que curioso", pensamos. Achegámonos aos dous grandes penedos. A nosa sorpresa foi enorme: aqueles
penedos definían unha porta de acceso e velaí estaban as marcas da trabada das madeiras.
"Tradicional?", pensamos. Aparece algunha cerámica ciscada por aló, e no inmediato outeiriño, localizo
dous clásicos muros de terra que parecen pechar a terraza superior dos Forcadiños próximos. Teño visto
muros similares en fortificacións altomedievais e son comúns, por exemplo, nas Illas Británicas: son
bases de empalizadas. Sería preciso unha prospección científica (e se cadra unha pequena intervención)
para determinar se estamos falando dun sitio arqueolóxico antigo con funcionalidade de algún xeito
militar, pero todo apunta cara aí. 

Señores e señoras, todos os accesos naturais a este val dispuñan dunha fortificación. Nalgún momento
este paso estivo pechado e insisto: os pastos que hai dentro son tan escasos, e o acceso desde abaixo a
esta Portela de Forcadiños tan escarpada que a min no me parece infraestrutura gandeira. Non das que eu
teño visto. Así que o debuxo xeral ficaría así. 

Tres fortificacións -2 delas inéditas- nunha área marxinal de poboamento. No Barbanza nada é o que
parece. Que significa todo isto? Que explicación pode ter?

Acompañádeme na miña hipótese. 

O ouro, o estaño e as paixóns humanas

Na excelente publicación Los barcos de los petroglifos de Oia, os investigadores Fernando J. Costas
Goberna e Antonio de la Peña investigan a enigmática presenza de embarcacións en petróglios do II
milenio a.C. Unha delas é a da Laxe dos Cebros, que podedes ver xusto enriba. Malia ser parcialmente
destruída por un buscador de tesouros, aínda se pode apreciar a precisión nos detalles deste barco
representado. Un habitante desta costa de Oia amosou así todo o que hoxe segue a ser todo un desafío
cultural: as perigosas viaxes desde o Mediterráneo ata as costas atlánticas, na procura de metais. Esta
serie de viaxes plasmáronse na mitoloxía, en poemas intrigantes como a Ora Marítima, que verqueu ríos
de tinta, e en evidencias arqueolóxicas cada vez máis precisas. Durante séculos, as civilizacións
mediterráneas tomaron contacto cos pobos de Galicia, guiados por unha poderoso motivo: os metais.
Estas épicas viaxes funcionaron en secreto: a ruta cara as Cassitérides -as míticas sete illas do estaño-
pero tamén cara o resto das colonias mantíñase en misterio por parte dos navegantes púnicos. 

Unha historia tardía ilustra á perfección o secreto e como este secreto se mantivo durante xeracións. Os
navegantes fenicios de Gadir, que mantiveron secularmente o secreto do roteiro ata as minas de estaño,
sufriron o acoso romano. Un deles, perseguido polos buques de Roma, encallou o barco nuns baixos
para impedir que os romanos soubesen do secreto do estaño. Cóntase que o Estado de Gadir
recompensouno con riquezas equivalentes á carga. Finalmente, o romano Publio Craso conseguiu
descubrir a localización das Cassitérides e comprobou a escasa profundidade do filón. 

 48 / 55



 

Nos últimos anos, a investigación está a descubrir claros lugares de intercambio entre a poboación
galega e os mercaderes púnicos. Monte Alegre, o Castro de Alcabre, se cadra a illa do Ulla na que hoxe
están as Torres do Oeste, de xeito moi intenso no poboado da Lanzada ou espazos fondamente
ritualizados no Barbanza, como Neixón. Semella, polo que sabemos ata agora, que o contacto entre as
dúas culturas dábase en puntos moi concretos, como se houbese algo perigoso nos contactos, ou algún
tipo de condicionante, orde ou privilexio. En lugares coma o Castro de Alcabre, ademáis, pode haber
evidencias de asentamento de mercaderes, aínda sen comprobar totalmente. 

Poboado da Lanzada. Foto: Incipit

A arqueoloxía actual revela unha intensidade de contactos entre o mundo mediterráneo e o galaico moi
elevada, aínda que a penetración cara o interior do país dos bens intercambiados (viño, especias, aceite,
cerámica) está escasamente capilarizada, é moi curta, e unicamente a través do curso dos ríos. Boa parte
dos bens obtidos do comercio cos fenicios ficaban a pouca distancia de onde se transaccionaba con el.
Aos púnicos non parece interesarlles irse cara o interior, nin os do interior parecen ter nada que ofrecer
aos fenicios. Non sabemos. 

O metal galego está claramente detrás destas perigosas viaxes polo Atlántico que fan os gadiritas. En
sociedades como a galega, o establecemento dun comercio a partir do metal debía supoñer un gran
impacto social e económico: por riba dunha economía agraria e gandeira, os metais valían moito, moito
máis, cun esforzo tremendamente menor. Sabémolo pola historia: a descuberta dun metal valioso adoita
ser un auténtico boom para o territorio no que se localiza, un boom efémero que provoca de súpeto
algunhas inxentes obras públicas, rápidos procesos de diferenciación social, a aparición de caros
obxectos de consumo. Polo mineral mátase porque co mineral vívese (moito) mellor. 

Desgrazadamente, unha das probas deste inmenso cambio social na nosa Historia xa non existe.
Nun dos episodios máis tristes e escuros da nosa historia cultural recente, en 2005 o Ministerio de
Cultura español ordenou a destrución do castro de Punta de Muros para construír o Porto Exterior da

Coruña. Este castro non era un poboado típico. Estaba edificado como en grandes barracóns
lonxitudinais, e os seus habitantes non se dedicaban nin á pesca nin á agricultura. O poboado, camuflado
dos camiños, aillado, nin sequera visible desde o mar, tivo o seu apoxeo de actividade entre o final da
Idade do Bronce e o principio do Ferro, dando datacións tremendamente antigas para Galicia.

Planta do poboado de PUnta de Muros. 

A xente que vivía en Punta de Muros estaba especializada na metalurxia: no procesado e traballo do
estaño e outros minerais para construír pezas de bronce. Na pouca información que proporcionou aínda
hoxe o equipo do arqueólogo Juan A. Cano Pan, sabemos que cando menos había dous tipos de
produción, unha de obxectos máis utilitarios e outra máis complexa e de maior calidade, posiblemente
co obxectivo comercial, suntuario...

Esta factoría fortificada era invisible do resto do mundo: non apareceu nela nin un só elemento
púnico, fenicio, e bota para atrás as cronoloxías. A súa muralla de pedra protexía un auténtico
laboratorio de I+D coa tecnoloxía punteira do momento. Todo iso se facía porque había moito que

protexer, porque había moita riqueza en xogo. Como facían os fenicios ao silenciar a ruta, quen
mandaba en Punta de Muros silenciaba o procedemento de elaboración, a explotación industrial do
metal, desde unha perspectiva indíxena. É o comportamento, en certo xeito, do boom mineral,
pero cun importante engadido. Nesta historia sobre as relacións entre mercaderes fenicios e
galaicos, a historia sempre se contou desde o punto de vista do mercador fenicio, traedor do progreso.
Punta de Muros revelaba como os indíxenas foron quen de desenvolver proxectos tecnolóxicos propios
ao redor do metal. Ademáis do ciclo de produción, de algún xeito pecharían tamén o ciclo de
distribución?

A mina dos Sete Reinados

Por todo o Barbanza, nas proximidades da serra, cántase hoxe unha lenda aínda tremendamente viva na
tradición oral. Di máis ou menos é así:

Entre Outeiro Redondo
e Brañas de Prados
hai unha Mina
de Sete Reinados.
Sete de ouro,
Sete de prata,
Sete de veleno que mata

Témola escoitado en varias aldeas, con pequenas variantes, coma o nome dos topónimos que delimitan a
estensión da Mina. Pero a concentración de referencias á Mina dos Sete Reinados está nesta marxe
oriental do Barbanza, nas aldeíñas do val de Cures e nas aldeas da Serra do Barbanza. A primeira vez
que se recolleu esta lenda foi antes da Guerra Civil polos homes da Xeración Nós e é emocionante
escoitala de novo hoxendía, aínda tan fresca, tan gravada a lume na memoria colectiva cando xa están a
desaparecer todo o resto do noso universo mitoloxíco. Aínda o outro día, cando preguntei pola Mina do
Carballoso, unha vella recitouma. Os Sete Reinados están aí. 

Voulles contar que é o que penso, que é o que imaxino eu con respecto a este mundo que lles describín
durante estes días. Disfrutando da imaxinación, como tamén disfrutarei da ciencia e dos procesos de
verificación, cando estes se efectúen na área, e me dean a razón ou ma quiten (e se ma quitan,
colaborarei de xeito activo eu tamén en quitarma). Póñanse agora a cara de Mr. Hyde, e non a do Dr.
Jekyll. Voulles pedir que, por agora, imaxinen comigo os Sete Reinados. 

Estes outeiros e vales esquencidos gardan unha historia moi antiga, unha historia cíclica. A historia dos
sete reinados que se sucederon, e que se repetiron ao longo do tempo. 

As tres fortificacións que protexen o acceso á área gardan o tesouro, o maior tesouro dunha comunidade,
o ben transaccional, o metal que ergue reinos e os tumba. Temos a impresión de que hoxe vemos aló
varios momentos superpostos que nos están narrando a ambición do ser humano e os cambios na súa
ambición. 

Ese petróglifo de podomorfos non está aí por casualidade. Ese petróglifo responde a un ritual, e teño a
intuición de que é un ritual de apropiación da mina, unha toma de poder simbólico do lugar, un acordo
cos deuses que proporcionan ese mineral que nace na terra como as árbores. Teño a sensación de que o
petróglifo está a sancionar a propiedade dun recurso económico valiosísimo por parte de comunidades
ou de individuos, a diferencia entre a riqueza e a supervivencia. Estamos falando do Bronce Final, en
plenos contactos entre o mundo mediterráneo e o mundo atlántico. É o mundo das viaxes no Océano,
viaxes non só levadas a cabo -estou certo- polos púnicos. 

Quen sancionou a propiedade, dotou á mina de infraestruturas para controlar e preservar esa riqueza,
construíndo un gran complexo especializado. Construíu o Outeiro Murado -unha fortificación petrificada
do Bronce Final, como moitas que hai en Galicia, con "nada" no seu interior (en realidade, cabanas máis
perecedeiras), e se cadra, nese momento ou máis adiante, tamén se ergueu a Portela de Forcadiños, e o
Castelo de Vitres. Reparen agora na historia da cova de Vitres na que apareceron dous machados
incrustados. Un elemento clave cunha función de comunicación e comercio do Bronce Final. 

Durante sete reinados, as augas dos regatos do Outeiro dos Corvos limparon o estaño que marchou para
os lugares de intercambio cos púnicos, pero tamén para construír as armas destas sociedades, e os
tesouros. A Mina dos Sete Reinados podería ser un poderoso ben deste territorio. Aqueles que
traballaban nela, ou aquel que a posuía, debía ir tomar posesión deste lugar, gravando o seu pé no
epicentro dos traballos. 

Coa chegada dos romanos, o espazo debeuse reorganizar. Apareceron castros mineiros, ao xeito do

Courel, como Mosquete, vinculados estreitamente coa vía de acceso. Na perspectiva romana, posicións
como o Outeiro Murado deixaban de ter sentido, e compensaba situar a infraestrutura defensiva nas
proximidades da vía que permitía sacar con facilidade o mineral de aló, como sabemos por outros
lugares do Imperio. Temos xa algúns indicios para pensar que debemos repensar a estratexia de
ocupación do territorio galego por Roma, cando menos no Barbanza, pero non é agora o momento. 

Outeiro dos Corvos (no Chan de Reis), ao carón do primeiro dos podomorfos da vía. Topónimos que se
repiten e lugares de mouros. Aquí as vellas de Runs faláronme deles e de como deixaron todo cheo de
cunchiñas. 

A vía se cadra teña os seus primeiros traballos neste momento, sobre o antigo camiño indíxena de
entrada nas montañas. Cabo desta vía están gravados os outros petróglifos podomorfos, aínda que nun
estilo claramente diferente aos do Outeiro dos Corvos. Se cadra o símbolo continúe detrás, aínda que a
estética varía. É, no que sabemos ata hoxe, a maior concentración de podomorfos de Galicia, e sería
inocente pola nosa banda considerala casual. Estannos contando algo, aínda que non saibamos
exactamente que. Na vía tamén había máis estrañas gravuras, hoxe desaparecidas, pero das que se
conservan fotos. Alomenos un serpentiforme e unha pedra cun misterioso grabado dunha man -ou algo
así, chamada a Pedra do Sol. 

Coa noción cíclica que subxace detrás de moita da tradición oral, eses Sete Reinados sucedéronse na
posesión da Mina. Todo un símbolo do poder.  

Un compañeiro, vendo o material, especulou co primeiro que lle veu á cabeza. Algo profundamente
poético, pero que ilustra o mundo máxico que rodea a todo este espazo:

 53 / 55



 

-É o Camiño dos Mortos. Guía ata o alto dos chans onde están concentrados todos os dólmenes da serra.
Pode ser unha perpetuación da memoria ao través dos séculos. 

Tardaremos moito en sabelo, se o sabemos algún día. Pero hoxe, cando rematei de poñer todo isto por
escrito, lembreime de Juana e o seu Ouro dos Mouros. Alguén díxome algunha vez que os Mouros
-habitantes dos lugares que os nosos devanceiros habitaron-, non son outra cousa que as nosas Sombras,
unha visión do perigosos e incontrolables que nós mesmos podemos ser, a penas as cinzas da nosa vida,
condenadas a repetir e reiterar eternamente un relato, o último relato.  

Cando os desherdados do Barbanza cavaban no Outeiro dos Corvos, se cadra ían á procura das sombras
dos homes -se cadra tamén desesperados- que os precederon nestas soedades. Homes que se converten
en mouros na memoria. Ouro que uns e máis outros deixaron atrás. 

Nas Sombras dos Sete Reinados.

Teñan un bo verán. 

